
Skattaárini 1998
Evni: Barnafrádráttur í samband við hjúnaskilnað
§ 2, stk. 2 í ásetigarlógini og § 4 í skattalógini
· Samandráttur:
Kærarin var sundurlisin frá manninum tann 15.10.1998. Barnafrádráttur fyri børn teirra var á fyribilsskattaskránni fyri 1998 skrásettur hjá fyrrverandi manni hennara, men eftir at tey vóru sundurlisin, broytti T&S skattsetingina soleiðis, at kærarin skuldi hava barnafrádráttin frá sundurlesingardegnum. Men við ársuppgerðini fekk kærarin fyrst útgoldið samlaða barnafrádráttin fyri alt árið 1998, soleiðis at hon fekk avlopsskatt útgoldnan við kr. 9.892. Seinni varð T&S varug við feilin og broytti álíkningina soleiðis, at hon fekk barnafrádráttin frá sundurlesingardegnum. Hetta hevði við sær, at kærarin fekk írestandi skatt uppá kr. 14.801.
Kærarin kærdi avgerðina til kommunalu skattakærunevndina, sum staðfesti avgerðin hjá T&S.
Skattgjaldarin kærdi avgerðina hjá kommunalu skattakærunevndini til landsskattakærunevndina, sum m.a. førdi fram, at sambært ásetingarlógini § 2 og skattalógini § 4 er tað fyrrverandi hjúnafelagi kærarans, sum eigur barnafrádráttin til skilnaðardagin, tí hann hevði hendan í fyribilsálíkning síni fyri 1998, og at kærarin eigur barnafrádráttin eftir skilnaðardagin, tí hon hevur børnini hjá sær.
Kærupunktið um tekniskan feil í telduskipanini hjá skattavaldinum kundi landsskattanevndin ikki taka upp til viðgerðar, av tí at talan ikki er um álíkning av skatti. Í hesum føri er skatturin rætt álíknaður, men spurningurin er, um skattavaldið av øðrum orsøkum kann hava mist rættin at gera sítt krav galdandi móti kæraranum. Hetta er ein spurningur, sum Stýrið átti at hava tikið støðu til, men tað sæst ikki í ummæli teirra, at tey hava gjørt tað.
Landsskattakærunevndin avgjørdi at staðfesta avgerðina hjá kommunalu skattakærunevndini viðvíkjandi álíkningini fyri 1998, og at vísa kærupunktið viðvíkjandi feilútgjalding orsakað av telduskipanini til viðgerð og avgreiðslu hjá Stýrinum fyri Toll- og skattstovu Føroya. 

Málslýsing:
Kærarin var sundurlisin frá manninum tann 15.10.98. Barnafrádráttur fyri børn teirra var á fyribilsskattaskránni fyri 1998 skrásettur hjá fyrrverandi manni hennara, men eftir at tey vóru sundurlisin, broytti Toll- og Skattstovan skattsetingina soleiðis, at kærarin skuldi hava barnafrádráttin frá sundurlesingardegnum.

Við ársuppgerðini fekk kærarin fyrst útgoldið samlaða barnafrádráttin fyri alt árið 1998, soleiðis at hon fekk avlopsskatt útgoldnan við kr. 9.892. Seinni varð Toll- og Skattstovan varug við feilin og broytti álíkningina við nýggjari skattauppgerð dagfest 03.03.00, soleiðis at hon fekk barnafrádráttin frá sundurlesingardegnum. Hetta hevði við sær, at kærarin fekk írestandi skatt uppá kr. 14.801.

Tað sæst í málinum, at orsøkin til hetta er, at tá ársuppgerðin fer fram, tekur telduskipanin ikki hædd fyri, at barnafrádrátturin er reguleraður/lækkaður í árinum.

Skattgjaldarin kærdi hesa avgerðina hjá økinum til kommunalu skattakærunevndina, og við skrivi dagfest 25.06.2001 staðfesti kommunala skattakærunevndin økisavgerðina.

Kærarin hevur síðani við skrivi kært avgerðina hjá kommunalu Skattakærunevndina viðvíkjandi barnafrádráttinum fyri 1998 til Landsskattakærunevndina.

Kærarin ger galdandi:
Kærarin upplýsir, at tá tey í oktober 1998 vóru sundurlisin, yvirtók hon børn, hús og bil. Í hesum sambandi var hon eisini á Toll- og skattstovuni fyri at tryggja sær, at øll viðurskifti vóru í lagi. Síðani hendi tað, at hon fyri 1998 fyrst fekk avlopsskatt, sum hon móttók í góðari trúgv, fyri síðani í 2000 at fáa eina eftirrokning vegna "tekniskan feil" í skipanini hjá Toll- og skattstovuni, sum av tilvild varð funnin, tá fyrrverandi maður hennara gjørdi sína sjálvuppgávu.

Víðari sigur hon í kæruskrivinum, at hóast kommunala skattakærunevndin nýtir orð sum "tekniskt mistak", "tá ársuppgerðin fer fram, tekur skipanin ikki hædd fyri, at barnafrádrátturin er reguleraður/ lækkaður", "vil nevndin siga, at tílíkt mistak er sera óheppið", og at "Skattakærunevndin skal viðmerkja og geva tygum rætt í, at tílík villa sum henda er sera óheppin, tí sjálvandi eigur álíkningin art vera røtt", so var úrslitið, at Toll- og skattstova Føroya fekk viðhald í kæruni.

Kærarin førir fram, at í hesum føri hevur hvørgin av fyrrverandi hjúnafeløgunum gjørt nakran feil. Tí heldur hon, at tey ikki skulu svíða fyri, at tekniska skipanin á Toll- og skattstovuni ikki altíð roknar rætt.?

Toll- og Skattstovan ger galdandi:
Kommunala skattakærunevndin grundar avgerð sína við, at sambært ásetingarlógini § 2, stk. 2 (Ásetingarlógin § 2, stk. 2: Í hjúnalagi verður frádrátturin í skattinum hjá manninum. Sambúgvandi hjún kunnu tó sjálvi gera av, hvør teirra skal hava frádráttin. Hjá hjúnum, sum ikki eru sambúgvandi, fær tann hjúnafelagin, sum hevur børnini búgvandi, frádráttin frá fráflytingardegnum. Frádrátturin skal vera hjá sama persóni í endaligu álíkningini sum í fyribilsálíkningini.) er ásett, at í hjúnalagi verður (barna)frádrátturin í skattinum hjá manninum. Tó kunnu sambúgvandi hjúnafelagar, tá konan er sett í skatt eftir § 4, stk. 2 (Skattalógin § 4, stk. 2: Uppgerðin av skattskyldugu inntøkuni hjá hjúnafeløgum fer fram eftir teimum reglum, sum ásettar eru í hesi lóg fyri uppgerð av skattskyldugu inntøkuni. Reka hjúnafelagar í felag sjálvstøðugt vinnuvirki, skal úrslitið av vinnuvirkinum takast við í uppgerðina í skattskyldugu inntøkuni hjá hjúnunum í mun til luttøku teirra í rakstrinum. Er annar hjúnafelagin í starvi hjá hinum hjúnafelaganum verður frádráttur fyri lønarútreiðslur bert góðkendur í tann mun samsýningin svarar til veruliga arbeiðsavrikið. Um hjúnini hava skattskylduga inntøku, ið stavar frá ognum í hjúnarbandinum, skal hvør teirra taka við í skattskyldugu inntøkuuppgerðina ta inntøku, ið stavar frá egnum ognum.)

í skattalógini, sjálvi avgera, hvør teirra skal hava frádráttin. Frádrátturin skal vera hjá sama persóni í endaligu álíkningini sum í fyribilsskránni.

Víðari verður víst til, at í § 4, stk. 4 (Skattalógin § 4, stk. 4: Í samband við sundurlesing ella skilnað millum sambúgvandi hjúnafelagar verður sambúgvið skattliga mett sum uppathildið samstundis sum sundurlesing ella skilnaður fer fram.) í skattalógini er ásett, at í samband við sundurlesing og skilnað millum sambúgvandi hjúnafelagar verður sambúgvið skattliga mett sum uppathildið, samstundis sum sundurlesing ella skilnaður fer fram.

Barnafrádrátturin fyri børn teirra var skrásettur á fyribilsskránni fyri 1998 hjá fyrrverandi manni kærarans, og tá tey vóru sundurlisin 15.10.98, hevur Toll- og skattstovan slitið samskattingina frá hesum degi.

Niðurstøðan hjá Kommunalu skattakærunevndini er, at kærarin eigur barnafrádráttin frá sundurlesingardegnum 15.10.98, og tí verður avgerðin hjá økisumsitingini staðfest. Spurningurin viðvíkjandi uppgivnum barnapeningi uppá kr. 6.021 varð heimvístur til nýggja álíkning og viðgerð hjá Streymoyar øki.

Skattakærunevndin viðmerkir tó, at eftir galdandi skattalóg og skattafyrisitingarlóg hevur kærunevndin ikki tann stóra møguleikan at meta og taka avgerð um tílíkar "tekniskar feilir", og vísir kærarin á, at hesin spurningur møguliga kann kærast til Stýrið fyri Toll- og skattstovu Føroya ella Fíggjarmálastýrið.

Stýrið fyri Toll- og skattstovu Føroya sigur í ummæli sínum, at Stýrið tekur undir við sjónarmiðnum hjá bæði Streymoyar øki og hjá Kommunalu skattakærunevndini. Vísandi til ásetingarlógina § 2 hevur tað verið maðurin, sum hevur havt barnafrádráttin inntil sundurlesingardagin, og kærarin hevur fingið barnafrádráttin frá hesum degi.

Stýrið upplýsir, at økið síðani hevur broytt skattauppgerðina fyri 98 soleiðis, at barnapeningurin, sum kærarin hevur uppgivið á sjálvuppgávuni fyri 1998, ikki verður skattaður hjá kæraranum. Stýrið vísir til, at eftir § 5 í skattalógini eru børn skattskyldug av allari inntøku síni.

Við teimum gjørdu broytingunum metir Stýrið, at álíkningin hjá kæraranum fyri 1998 er røtt.

Tað sæst ikki í ummælinum frá Stýrinum, um Stýrið hevur viðgjørt ella tikið støðu til spurningin um, hvør eigur at bera ábyrgdina av feilútgjaldingini.

Viðmerkingar frá landsskattakærunevndini og avgerð:
Sum ført er fram bæði av økinum, Kommunalu skattakærunevndini og Stýrinum fyri Toll- og skattstovu Føroya, so er tað sambært ásetingarlógini § 2 og skattalógini § 4 soleiðis, at fyrrverandi hjúnafelagi kærarans eigur barnafrádráttin til skilnaðardagin, tí hann hevði hendan í fyribilsálíkning síni fyri 98, og at kærarin eigur barnafrádráttin eftir skilnaðardagin, tí hon hevur børnini hjá sær.

Landsskattakærunevndin heldur, at tað sum kærarin í veruleikanum mótmælir er, at hon orsakað av einum tekniskum feili í telduskipanini hjá skattavaldinum, sum hon onga ávirkan hevur havt á, hevur fingið ein írestandi skatt 10 mánaðar aftaná, at hon fyrst fekk avlopsskat útgoldnan. Hon upplýsir, at hon var ikki varug við, at nakað var galið, fyrrenn skattavaldið í mars 2000 afturhelt avlopsskatt hennara fyri 1999. Tá hon tá vendi sær til skattavaldið fyri at fáa upplýst, hvat krav skattavaldið mótroknaði fyri, fekk hon at vita, at tað var fyri írestandi skatt fyri 1998. Hon heldur, at tað kann ikki vera rætt, at hon skal skal svíða fyri, at tekniska skipanin á Toll- og skattstovuni ikki dugur at rokna rætt.?

Men hetta seinna kærupunktið fellur uttanfyri heimildarøkið hjá Landsskattakærunevndini, av tí at talan ikki er um álíkning av skatti. Í hesum føri er skatturin rætt álíknaður, men spurningurin er, um skattavaldið av øðrum orsøkum kann hava mist rættin at gera sítt krav galdandi móti kæraranum. Hetta er ein spurningur, sum Stýrið átti at hava tikið støðu til, men tað sæst ikki í ummæli teirra, at tey hava gjørt tað.

· Landsskattakærunevndin avgjørdi at staðfesta avgerðina hjá kommunalu skattakærunevndini viðvíkjandi álíkningini fyri 1998, og at vísa kærupunktið viðvíkjandi feilútgjalding orsakað av telduskipanini til viðgerð og avgreiðslu hjá Stýrinum fyri Toll- og skattstovu Føroya. 

